
Аннотацэ. Къэхутэныгъэм и мурад нэхъыщхьэр – мыуха зэхэлъыкIэхэр зы-
хэт псалъэухахэм адыгэбзэм увыпIэ щаубыдыр гъэбелджылынырщ, абыхэм ядэп-
лъагъу щытыкIэхэмрэ я гуэшыкIэ-къэхъукIэмрэ убзыхунырщ. Мы Iуэхугъуэм и 
мыхьэнэ нэхъыщхьэр зыхэплъагъуэр апхуэдэ ухуэкIэ зиIэ псалъэухахэр адрей 
синтаксис лIэужьыгъуэ щыIэхэм къахэбгъэщхьэхукIыфынырщ. Лэжьыгъэм иджы-
рей адыгэбзэм мыуха зэхэлъыкIэхэм щаIыгъ хъуа увыпIэр нэIурыт щыщIащ, 
абыхэм гъэнэхуакIуэ етащ, ахэр къызэрыхэщхьэхукI щытыкIэ нэхъыщхьэхэр 
къыщыщIэгъэщащ. КъыщинэмыщIауэ ахэр зэрагуэш щIыкIэми (къыбгурызыгъаIуэ 
мыуха зэхэлъыкIэ, зыгъэнаIуэ мыуха зэхэлъыкIэ, хьэл мыуха зэхэлъыкIэ) гулъытэ 
щыхуэщIащ.   

Нэщэнэ нэхъыщхьэ дыдэу лэжьыгъэм хэлъхэм ящыщщ филологие 
щIэныгъэхэмкIэ доктор БищIо Б.Ч. адыгэбзэм хузэхилъхьа бзэщIэныгъэ 
фIэщыгъэцIэщIэхэр зэрыхэдгъэхьар. 

Къэхутэныгъэр егъэкIуэкIа хъуащ зэпкърыхыныгъэ, тепсэлъыхьыныгъэ, зэ-
пэгъэувыныгъэ, кIэлъыплъыныгъэ, джыныгъэ, къызэщIэкъуэжыныгъэ IэмалхэмкIэ.  

Статьяр щыхьэт тохъуэ гъэпсыкIэ мыуха зыхэт псалъэухахэр адыгэбзэм уб-
гъуауэ къызэрыщагъэсэбэпым. Къэдгъэлъэгъуащ зи гугъу тщIы къэхъуныгъэхэр 
псалъэухам и пкъыгъуэу зэрыхэувэр; синтаксис ухуэныгъэхэм абыхэм псалъэуха 
гуэдзэ лIэужьыгъуэ псоми (къыбгурызыгъаIуэ, хьэл зэмылIэужьыгъуэхэм) я къалэн 
щагъэзэщIэф, зэхэлъыкIэкIэ ахэр зы Iыхьэу е нэхъыбэу зэхэтынкIэ хъунущ, псалъэ-
ухам и пкъыгъуэ етIуанэхэмкIэ гъэгугъуауэ.  

Зэрыгъуазэн псалъэхэр: адыгэбзэ, грамматикэ, мыуха зэхэлъыкIэ, хьэл мы-
уха зэхэлъыкIэхэр, зыгъэнаIуэ мыуха зэхэлъыкIэхэр, къыбгурызыгъаIуэ мыуха 
зэхэлъыкIэхэр

Abstract. The main purpose of the study is to prove that infi nite sentences occupy an 
important place in the Kabardino-Circassian language, to determine their characteristic 
features and ways of formation. The relevance of this problem is seen in the diffi  culty of 
identifying them among other syntactic constructions that have similar forms of educa-
tion. The paper reveals the current position of infi nite sentences in the modern Kabardino-
Circassian language, gives a defi nition, establishes the main and distinctive features. The 
question of the types of infi nite sentences (explanatory, attributive, adverbial) is also be-
ing worked out.

One of the main innovations in the article is that for the fi rst time the system of 
Adyghe linguistic terms was applied, developed by the doctor of philological sciences 
Bizhoev B.Ch.

When conducting the study, the method of analysis, descriptive, comparative meth-
ods, methods of observation, study and generalization were used.

The result of the proposed article is the proof that the studied sentences are widely 
used in the Kabardino-Circassian language. It has been established that the infi nite con-
structions in the sentence act as one of its members; in syntactic constructions, they can 
take the place of all types of subordinate (explanatory and various adverbial) sentences, in 
structural terms, they can consist of two or more elements, distributed by any secondary 
members of sentences.

Keywords: Kabardino-Circassian language, grammar, infi nite constructions, explana-
tory infi nite constructions, defi ning infi nite constructions, active infi nite constructions

Аннотация. Основная цель исследования – доказать, что инфинитные пред-
ложения занимают важное место в кабардино-черкесском языке, определить их ха-
рактерные черты и способы образования. Актуальность данной проблемы просма-
тривается в сложности их выявления среди других синтаксических конструкций, 
имеющих подобные формы образования. В работе выявляется нынешнее положе-
ние инфинитных предложений в современном кабардино-черкесском языке, дается 
определение, устанавливаются основные и отличительные черты. Также прораба-
тывается вопрос о типах инфинитных предложений (изъяснительные, определи-
тельные, обстоятельственные). 

Одним из основных новшеств в статье является то, что впервые применена си-
стема адыгоязычных лингвистических терминов, разработанная доктором филоло-
гических наук Бижоевым Б.Ч.

При проведении исследования использовались метод анализа, описательный, 
сопоставительный методы, методы наблюдения, изучения и обобщения.

Результом предлагаемой статьи является доказательство того, что исследуемые 
предложения получили широкое распространение в кабардино-черкесском языке. 
Установлено, что инфинитные конструкции в предложении выступают как один его 
член; в синтаксических конструкциях они могут занимать место всех типов придаточ-
ных (изъяснительных и различных обстоятельсвенных) предложений, в структурном 

плане они могут состоять из двух и более элементов, распространенные какими-
либо второстепенными членами предложений.

Ключевые слова: кабардино-черкесский язык, грамматика, инфинитные кон-
струкции, изъяснительные инфинитные кострукции, определительные инфинитные 
кострукции, обстоятельственные инфинитные кострукции

Для цитирования: Шериева Н.Г. Место инфинитных конструкций в синтак-
сической системе кабардино-черкесского языка // Вестник КБИГИ. 2023. № 1 (56). 
С. 85–91. DOI: 10.31007/2306-5826-2023-1-56-85-91

Хабзэ хъуауэ, грамматикэхэми нэгъуэщI лэжьыгъэ зэмылIэужьыгъуэхэми 
къыбгурызыгъаIуэ е (щIыпIэ, зэман, мурад, н.) хьэлхэр зи гъусэ псалъэуха гуэдзэ 
хуэдэу къыщахь синтаксис къэгъэщIыгъэхэр псалъэуха гуэдзэхэм я къалэныр 
зыгъэзащIэ мыуха зэхэлъыкIэхэу аращ. Iыхьэ нэхъыщхьэ дыдэу мыпхуэдэ 
синтаксис зэхэлъыкIэхэм хэтыр мыуха лэжьыгъэцIэрщ, абы и зэхуэмыдэ (псалъэм 
папщIэ, тешэ) гъэпсыкIэхэрщ. Щапхъэхэр: ТIомпIэщ жиIэу тхьэмпэм йопкIэри 
ткIуэпсхэр удз кIырым хокIуэдэж «Iуащхьэмахуэ»; Дапхуэдизрэ дымылъыхъуами, 
Толэрэ дэрэ езы бзу цIыкIур къытхуэгъуэтакъым «Iуащхьэмахуэ»; «Псынэм 
и гъунэгъу ущыхъунукIэ псы пэгун къыздэхь», − кIэлъыджащ абы пщафIэр 
«Iуащхьэмахуэ».

Мы щапхъэхэм къызэрагъэлъагъуэмкIэ, лэжьыгъэцIэм и гъэпсыкIэ мыухамрэ 
абы пыщIауэ къакIуэ псалъэхэмрэ зыми емыщхь синтаксис зэхэлъыкIэ, 
щIэныгъэлIхэр мыуха зэхэлъыкIэкIэ зэджэр, къагъэхъу. ИщхьэкIэ къыщыхьа 
щапхъэхэм ахэр мыращ: тIомпIэщ жиIэу тхьэмпэм йопкIэри; дапхуэдизрэ 
дымылъыхъуами; псынэм и гъунэгъу ущыхъунукIэ. 

Инфинитив гъэпсыкIэм убгъуауэ елэжьащ КIэрашэ З.И. И къэхутэныгъэхэм 
кърикIуахэр къыщыгъэлъэгъуащ лэжьыгъэ зыбжанэм: «Грамматика адыгейского 
языка» [Рогава, Керашева 1966], «Предложения с финитными и инфинитными 
глаголами в адыгских языках» [Керашева 1984], «Избранные труды и статьи в 
двух томах» [Керашева 1995].   Абы зэритхымкIэ, унафэ, фIэфIыныгъэ тешэхэм 
ит лэжьыгъэцIэхэм зэпэхъу макъщIыкIэ, мыхьэнэ ухуэкIэм щиувэм псалъэуха 
яухуэфыр [Керашева 1984: 192]. Апхуэдэ инфинитив къэгъэщIыгъэхэм 
псалъэухахэм субъект, объект, щIыпIэ, зэман, мурад хьэл гъэпсыкIэ къалэнхэр 
щагъэзащIэ [Рогава, Керашева 1966: 409].

Апхуэдэ зэхэлъыкIэхэм я синтаксис щхьэхуэныгъэр – ахэр псалъэуха 
къызэрыкIуэм псалъэухам и пкъыгъуэхэм языхэзу зэрыхэувэрщ, хэгъэхъуэным, 
хьэл гуп зэмылIэужьыгъуэхэм, н. я къалэныр ягъэзащIэу. Ахэр зы пкъыгъуэм 
(псалъэм папщIэ, гъэзэщIэным) пыщIащ, ар гурыIуэгъуэ ящI, абы дыщIагъу.

«Мыпхуэдэ зэхэлъыкIэр къэзыгъэхъу лэжьыгъэцIэм псалъэухам и грамматикэ 
гупсэр къызэзыгъэпэщ псалъэухам и лэжьыгъэцIэ-гъэзэщIэным къигъэлъагъуэ 
Iуэхугъуэм дыщIегъу абы елъыта нэгъуэщI Iуэхугъуэ» [КЧЯ 2006: 525].

Мыуха лэжьыгъэцIэм и Iуэхугъуэр япэ йощ лэжьыгъэцIэ нэхъыщхьэм и 
лэжьыгъэм. Адыгэбзэм и лэжьыгъэцIэм и мыуха гъэпсыкIэхэри абыхэм къагъэхъу 
зэхэлъыкIэ псори я ухуэкIэкIи, я синтаксис мыхьэнэкIи ещхьщ нэгъуэщIыбзэхэм 
я IуэхудэкIуэхэмрэ IуэхудэкIуэ зэхыхьэхэмрэ. Адыгэбзэ лэжьыгъэцIэм и мыуха 
гъэпсыкIэм (урысыбзэм и IуэхудэкIуэм хуэдэу), лэжьыгъэцIэ нэхъыщхьэм 
къиIуатэ информацэм дыщIигъуу, лэжьыгъэцIэм и уха гъэпсыкIэр зэпха субъект 
дыдэм ари епхауэ щытщ (дапхуэдизрэ дымылъыхъуами къытхуэгъуэтакъым 
(дэ), тхьэмпэм йопкIэри хокIуэдэж (ткIуэпсхэр), и гъунэгъу ущыхъунукIэ 
къыздэхь (уэ)). Мыуха лэжьыгъэцIэ зи закъуэм хэзыгъэгъуазэ, гурыIуэгъуэ зыщI 
псалъэхэр имыгъусэу зэхэлъыкIэ къигъэхъуркъым. Мы щIалэр кIуэри къихьащ 
жыхуиIэ жыIэгъуэм хуэдэхэм щыдиIэ лэжьыгъэцIэ зэпхахэр псалъэзэпыщIэкIэкIэ 
къэхъуауэ, нэгъуэщIу жыпIэмэ псалъэзэпыщIэ лъабжьэужь -р-и-кIэ зэпыщIа зы 
гъэзэщIакIуэм и гъэзэщIэн зэлъэпкъэгъухэу, къэлъытэн хуейщ (зэлъыт: кIуэ, къэхь –

кIуэ-ри къихьащ). Абы щыхьэт тохъуэ гъэзэщIакIуэр (субъектым и «Iуэхугъуэр») 
синтаксис и лъэныкъуэкIэ псалъэзэпыщIэ лъабжьэужь -ри зэпыт лэжьыгъэцIэм 
зэрепхар (щIалэр кIуэри къихьащ − щIалэм къихьащ кIуэри).

Дызытепсэлъыхь зэхэлъыкIэ мыухахэр яхэгъэгъуэщэн хуейкъым псалъэуха 
къызэрыкIуэхэм я гъэзэщIэным и псалъэзэпыщIэ гъэпсыкIэхэм, псалъэуха зэхэлъ-
зэгъусэхэм я элементу (Iыхьэхэу) щытхэм, сыт щхьэкIэ жыпIэмэ мыбдежым ахэр 
псалъэуха зэхэлъ-зэгъусэхэм хыхьэхэм ящыщ зы псалъэухам и грамматикэ гупсэу 
езыхэм я Iуэхугъуэ субъектым щIыгъуу къыщоув, зэгъапщэ: Пшапэр зэхэуащи 
Iэхъуэр къыдохьэж; Матэр гум къихуарэ пэт, щIалэм абы гу лъитакъым.

Япэ псалъэухам псалъэзэпыщIэм и къалэныр жыджэру щегъэзащIэ, ар 
къытезыгъазэ псалъэзэпыщIэхэм хуэдэу пыувэфынущ псалъэухам и адрей 
пкъыгъуэхэм, зэгъапщэ: Пшапэри зэхэуащ, Iэхъуэри къыдохьэж. Мыпхуэдэ 
къэхъукIэ лIэужьыгъуэм псалъэзэпыщIэ -ри-м инэхъыбэм псалъэзэпыщIэм и 
мыхьэнэ нэхъыщхьэм къыхыхьэ хабзэ елъыта мыхьэнэр щыфIокIуэд.

Зэпкърытх синтаксис зэхэлъыкIэхэр къэплъытэ хъунукъым псалъэуха 
зэхэлъ-зэпхам и гуэдзэ Iыхьэу, сыт щхьэкIэ жыпIэмэ абыхэм езыр-езыру, 
дэIэпыкъуэгъуншэу грамматикэ гупсэ къагъэхъуфыркъым; ахэр лэжьыгъэцIэ 
нэхъыщхьэр зэпха Iуэхугъуэ субъект дыдэм ехьэлIащ, ахэр мыухащ (грамматикэ 
и лъэныкъуэкIэ нэмыщIысащ), абы нэмыщIкIэ детерминатив мыхьэнэ зиIэ псалъэуха 
гуэдзэр псалъэуха зэхэлъым хэзышэ зыгъэIурыщIэ псалъэзэпыщIи хэткъым. 
А щхьэусыгъуэхэм къыхэкIыу мы инфинитив зэхэлъыкIэ зиIэ псалъэухахэм 
хуэдэхэр: Зы сыхьэт хуэдэ щысыри Хьэжбэчыр и гъуэгу теувэжащ (Елгъэр К.); 
А унэцIэм тIэу къеджа щхьэкIэ жэуап зыми къитакъым, старшинэри хэту 
(Нало А.); Гум къуажэм и зэхуэдитIыр икIуа нэужь сэмэгурабгъумкIэ дидзыхащ 
(Къашыргъэ Хь.) зи щхьэ хущыт гъэзэщIакIуэ купсэхэу зэпкърыпх хъунукъым.

Къэтхьа щапхъэхэм зы сыхьэт хуэдэ щысыжри, а унэцIэм тIэу къеджа 
щхьэкIэ, къуажэм и зэхуэдитIыр икIуа нэужь мыуха зэхэлъыкIэхэр псалъэуха 
къызэрыкIуэм хьэл мыхьэнэ зиIэ и зы пкъыгъуэу хохьэ: зым − зэман хьэл, 
(сыт щыгъуэ? − къуажэм и зэхуэдитIыр икIуа нэужь), адрейм − щхьэусыгъуэ, 
къызыхэкI, зытещIыхьа (сытым деж, дапщэщ? – а унэцIэм тIэу къеджа 
щхьэкIэ), ещанэм – а зэман хьэл дыдэр (дапщэщ? – Зы сыхьэт хуэдэ щысыжри) 
къигъэлъагъуэу.

Я ухуэкIэкIэ мыуха зэхэлъыкIэхэр зэмылIэужьыгъуэщ, ахэр зы е нэхъыбэ хъу 
Iыхьэу зэхэтыфынущ, мыуха гъэпсыкIэ зэхуэмыдэхэр къагъэсэбэпынкIэ хъунущ, 
ауэ абыхэм ящыщ дэтхэнэ зыми мыуха гъэпсыкIэ зиIэ лэжьыгъэцIэр убгъуа 
(гурыIуэгъуэ) пщIы хъунущ псалъэухам и пкъыгъуэ етIуанэ гуэрхэмкIэ.

Псалъэуха гуэдзэм и синтаксис увыпIэр яубыду икIи абыхэм я къалэн 
зэмылIэужьыгъуэхэр щагъэзащIэу мыуха гъэпсыкIэхэр псалъэухам и зы 
пкъыгъуэу къокIуэр. Псалъэуха къызэрыкIуэм мыуха зэхэлъыкIэм щигъэзащIэ 
синтаксис къалэнхэр зэмылIэужьыгъуэхэу щытынкIэ хъунущ. Къапщтэмэ, абыхэм 
псалъэуха гуэдзэм и лIэужьыгъуэ псоми я синтаксис щытыпIэр яубыдыфынущ: 
къыбгурызыгъаIуэ гуэдзэхэр, хьэл зэмылIэужьыгъуэ (щIыпIэ, зэман, мурад, 
щхьэусыгъуэ, н.) гуэдзэхэр. Щапхъэхэр: Адыгэ псалъэжьхэм щыщу сыт хуэдэ 
къапщтэми, абы гупсысэшхуэ хэплъэгъуэнщ (зыгъэнаIуэ къалэн); Ди дежкIэ 
гурыIуэгъуэщ гъавэ Iухыжыныр Iуэху нэхъыщхьэу зэрыщытыр (къыбгурызыгъаIуэ 
къалэн); ЩIалэм сыт хуэдэ хъуэр идзми абы хуэфэщэн жэуап игъуэтыжырт 
(Елгъэр К.) (зыгъэнаIуэ къалэн); Болэт дэнэ щIыпIэ щылажьэми и къалэныр 
тэмэму егъэзащIэ (Елгъэр К.) (щIыпIэ хьэл); Дыгъэм иригъэзыха нэужь нэхъ щабэ 
мэхъу, дунейри нэхъ щIыIэтыIэ къыпщохъу (зэман хьэл); Iэщым къыпыкI хъерым 
хэбгъэхъуэнумэ, сыт щыгъуи егугъуу зехьэ (мурад хьэл); Сызыхуей тхылъхэр 
къыздэсхьатэкъыми, къалэм тезгъэзэн хуей хъуащ (щхьэусыгъуэ хьэл).

КъыбгурызыгъаIуэ мыуха зэхэлъыкIэхэм хохьэр псалъэухам и гъэзэщIакIуэ 
гупсэр (гъэзэщIакIуэмрэ гъэзэщIэнымрэ) зыгъэнаIуэ, къыжыIам щIызыгъуу 

мыуха зэхэлъыкIэхэр (мыуха лэжьыгъэцIэм хэтщ лэжьыгъэцIэ нэхъыщхьэм 
хэлъхьэ хуэзыщI, щIызыгъуж Iуэхугъуэ). Зэрыхабзэщи, псалъэухам гъэзэщIакIуэм 
и упщIэр хуоув (гъэзэщIакIуэ зэхэлъыкIэу щытмэ) икIи ар егъэнахуэ. Щапхъэхэр: 
ЕджакIуэ цIыкIухэм щыщу хэт къэтэджми КIыщокъуэ Алим и усэ гуэр 
къытхуеджэрт е и прозэм щыщ тхыгъэ гуэрым тхутепсэлъыхьт «Адыгэ псалъэ»; 
Хэт еIами Бэдынокъуэ и бжыкIыр зыми щIым къыхутеIэтыкIакъым «Нартхэр». 

КъыбгурызыгъаIуэ мыуха зэхэлъыкIэхэм псалъэухам щагъэзэщIэфынущ 
хэгъэхъуэным и къалэнхэр, объект мыхьэнэ ягъуэткIэрэ: ЩIыр мы лъэныкъуэм 
фIыщ, сыт хуэдэ къэкIыгъэ хэпсами бэгъуауэ Iубохыж (сыт Iупхыжыр? – сыт 
хуэдэ къэкIыгъэ хэпсами); Мэжид сыт хуэдэ Iуэхугъуэ къыбгъэдалъхьами егугъуу, 
и кIэм нэсу егъэзащIэ «Iуащхьэмахуэ».

ЗыгъэнаIуэ мыуха зэхэлъыкIэкIэ уеджэ хъунущ псалъэухам и грамматикэ 
гупсэм гъэнэхуныгъэ зэхущытыкIэхэр хузиIэхэм. Абыхэм (зыгъэнаIуэ мыуха 
зэхэлъыкIэхэм) зрагъэубгъу зыхыхьэ къызэрыкIуэ псалъэухам и пкъыгъуэхэм 
ящыщ зым (нэхъыбэрэ хэгъэхъуэным), жэуапи хуохъу сыт хуэдэ? упщIэм: 
СэIимэт езым сыт хуэдэ бостей идми и шыпхъу нэхъыщIэми апхуэдэ дыдэ 
къыхуищэхут; Анэшхуэм езым сыт хуэдэ джэдкъаз игъэхъуми апхуэдэ дыдэ 
и гъунэгъухэми яритт; Сыт хуэдэ джэдкъаз и гъунэгъухэм яритыр? Езым 
игъэхъум хуэдэ.

ЗыгъэнаIуэ мыуха зэхэлъыкIэхэм, зэрыхабзэщи, зыгъэлъагъуэ псалъэ яIэщ, 
апхуэдэу нэхъыбэрэ «апхуэдэ», «апхуэдэ дыдэ» цIэпапщIэхэр хоувэ, псалъэухам и 
хэгъэхъуэныр ягъэбелджылыуэ.

Хьэл мыуха зэхэлъыкIэхэр адрейхэм нэхърэ нэхъыбэрэ бзэм узыщыхуэзэхэм 
ящыщ зыщ. Абыхэм хьэл псалъэуха гуэдзэхэм я синтаксис увыпIэр яубыд. 
Псалъэухам къыщаIуатэ мыхьэнэм елъытауэ а зэхэлъыкIэхэр зэщхьэщыбгъэкI 
хъунущ щIыпIэ, зэман, щхьэусыгъуэ, мурад, къыхэкI, лэжьыгъэм и къэхъукIэ
(е зэгъэпщэныгъэ), хуэгъэкIуатэ мыуха зэхэлъыкIэхэу.

ЩIыпIэ хьэл мыхьэнэ зиIэ хьэл мыуха зэхэлъыкIэхэм нэхъыбэм щIыпIэ 
мыхьэнэхэр (уха лэжьыгъэцIэм къыщыгъэлъэгъуа лэжьыгъэр къыщыхъу щIыпIэр 
е щекIуэкI лъэныкъуэр) къагъэнахуэ икIи, зэрыхабзэу, щIыпIэ хьэлым и дэнэ?, 
дэнэкIэ?, дэнэ деж? упщIэхэм жэуап хуохъу: Мурат дэнэ деж щылажьэми абы 
цIэрыIуэ щыхъут (Елгъэр К.); Дыгъэр къыздепс лъэныкъуэмкIэ сэхураныщхьэм 
зегъазэ.

Зэман хьэл мыхьэнэ къэзыгъэлъагъуэ хьэл мыуха зэхэлъыкIэхэм псалъэуха 
къызэрыкIуэм зэман хьэлым и къалэныр щагъэзащIэ, икIи псалъэухам и 
лэжьыгъэцIэ-гъэзэщIэн нэхъыщхьэм хэт Iуэхугъуэр къыщыхъу зэманыр 
ягъэнахуэ. Апхуэдэ мыуха зэхэлъыкIэхэр къохъур нэужь (бзэм къыщагъэсэбэп 
апхуэдэ дыдэу абы и фонетикэ лIэужьыгъуэхэу иужь, иужькIэ, нэужькIэ), ипэкIэ 
псалъэужьхэмкIэ, зэман мыхьэнэ, а зэманым щыщу Iыхьэ гуэр къэзыгъэлъагъуэ 
лъабжьэужь -ху-кIэ. Щапхъэхэр: Тхьэнапэр адыгитIым ягъэщIэгъуэн яуха 
нэужь, жьантIэ блыным къыфIэдза сурэтышхуэр зэпаплъыхьу щIадзащ 
(Нало А.); Хъэдижэт, абы еплъу талайкIэ щыта иужь, къэпсэлъащ, и щхьэ 
хуэпсэлъэж хуэдэу хэгупсысыхьауэ (Нало А.); Щихущхьэм къыфIэблэлу фIэс 
къуаргъ щхьэхынэр къигъащтэу, паровозыр кIия нэужь, хуэм дыдэурэ ар ежьащ 
(Нало А.). 

Мурад мыхьэнэ зиIэ хьэл мыуха зэхэлъыкIэхэм псалъэухам и лэжьыгъэцIэ-
гъэзэщIэн нэхъыщхьэм и субъектым лэжьыгъэр щIигъэзащIэ мурадыр уагъэлъагъу. 
Мыпхуэдэ зэхэлъыкIэхэм пIалъэкIэ (зэманкIэ) зэкIэлъыкIуэныгъэр нэгъэсауэ 
щыубзыхуащ: дапщэщи лэжьыгъэцIэ-гъэзэщIэн нэхъыщхьэм илэжь Iуэхугъуэр япэ 
итщ мыуха лэжьыгъэцIэкIэ къэгъэлъэгъуам. Мы зэхэлъыкIэхэр папщIэ, щхьэкIэ 
псалъэужьхэмкIэ къохъу. Щапхъэхэр: Хьэжыисмел къызэрилъытэмкIэ, пашэ 
ухъун папщIэ бэм урителъхьэу ущытын хуейщ, зылъэкIхэм уапэщIэувэфу (Журт Б.);
ТхылъымпIэ пычахуэхэри дыуэпсым кIэлъиутIыпщын папщIэ щхьэгъубжэм 

зыдешиикIри хъыджэбзым и Iэр еутхыпщI, арщхьэкIэ тхылъымпIэ псыфыр Iэгум 
кIэрыпщIат, псыдыуэм хуэдэу зыкIэраукIат (ЩоджэнцIыкIу I.); Тракторми 
къутагъэ иIэтэкъым, пхъэIэщэ вабдзэри зыфIэна рамэм къыфIэпхыжын 
папщIэ ущIелIэлIэн щыIэтэкъым (ЩоджэнцIыкIу I.).

КъыхэкI мыхьэнэ зиIэ хьэл мыуха зэхэлъыкIэхэм лэжьыгъэцIэ-гъэзэщIэн 
нэхъыщхьэм къыщыгъэлъэгъуа Iуэхугъуэм кърикIуар (ар къызыхэкIар) яубзыху. 
Мыуха зэхэлъыкIэр лэжьыгъэцIэ нэхъыщхьэм и пэрыуву е кIэрыуву щытыным 
емыпхауэ, мыуха лэжьыгъэцIэм игъэзащIэ Iуэхугъуэр нэхъ пасэу (япэ иту) къохъу, 
псалъэухам лэжьыгъэцIэ-гъэзэщIэн нэхъыщхьэм и Iуэхугъуэр щекIуэкIыр абы и 
ужь итущ, ар кърокIуэ япэ итым. Апхуэдэ зэхэлъыкIэхэр къэунэхун щхьэкIэ папщIэ, 
щхьэкIэ, абыхэм нэмыщI къыхэкIкIэ, ауэ щыхъукIэ псалъэужьхэр къагъэсэбэп: 
ФIыуэ зэреджэм папщIэ студентым стипендие нэхъыфI къыхуагъэфэщащ; 
Бекович-Черкасскэр мымащIэу гузавэ щхьэкIэ, пщы Аслъэнджэрий гуфIэрт, 
Николай зэрыхуэзэнум щхьэкIэ (Шортэн А.); Пщэдджыжьым жьыуэ 
къызэрымытэджыфым къыхэкIкIэ, сабийр еджапIэм куэдрэ къыкIэрыхут.

Псалъэухам зэгъэпщэныгъэ, егъэщхьыныгъэ, хуэгъэдэныгъэ мыхьэнэ зиIэ 
мыуха зэхэлъыкIэхэм лэжьыгъэцIэ-гъэзэщIэн нэхъыщхьэм хэлъ лэжьыгъэр, 
къэхъугъэхэр, IуэхугъуитIыр зэрагъапщэкIэрэ, гурыIуэгъуэ щащI. Апхуэдэ 
зэгъэпщэныгъэм и сэбэпкIэ зэхэгъэкIа мэхъу я зэхуэдэныгъэр, зэтехуэныгъэр е 
зэтемыхуэныгъэр, нэгъуэщIхэри. 

Псалъэухам и пкъыгъуэ зи щхьэ хущытыжым ещхьу, мы къэдгъэлъэгъуа 
мыуха зэхэлъыкIэхэр дауэ?, сыт хуэдэу? упщIэхэм жэуап яхуохъу. Апхуэдэ 
зэхэлъыкIэхэр къызэгъэпэща мэхъу хуэдэ, нэхъей псалъэужьхэмкIэ. Щапхъэхэр: 
И плIэм мывэ абрагъуэ дэхужа хуэдэ, псынщIагъуэ-гуфIэгъуэ къыщыхъужащ, 
апхуэдиз лъандэрэ къытехьэлъа Iуэху хьэлъэм кIэ зэригъуэтам щыгуфIыкIащ 
(КIэрашэ Т.); Бгырысхэм къыхужаIэ хъуэхъур зэхищIыкIа хуэдэ, хакIуэр 
сабырыжащ, хъуаскIэр къызыщIих и нэ фIыцIэхэмкIэ ахэр гуапэу зэпиплъыхьу 
(Шортэн А.); Шыгухур, гъущI арщын иригъэлъэтэха хуэдэ, занщIэу зэфIэсу вожэ 
хужьитIым IэкIуэлъакIуэу ироджэгу (Нало А.).

ХуэгъэкIуатэ мыхьэнэ зиIэ хьэл мыуха зэхэлъыкIэхэр: мыуха зэхэлъыкIэхэмрэ 
псалъэухам и гъэзэщIакIуэ гупсэмрэ я зэхуаку хуэгъэкIуатэ зэхущытыкIэхэр щыщыIэ 
мэхъу, нэгъуэщIу жыпIэмэ лэжьыгъэцIэ нэхъыщхьэм – лэжьыгъэцIэ-гъэзэщIэным – 
мыуха зэхэлъыкIэм къыщигъэув хэкIыпIэхэм пэщIэувэ лэжьыгъэр къегъэлъагъуэ. 
Хьэл мыуха зэхэлъыкIэхэу хуэгъэкIуатэ мыхьэнэ къэзыгъэлъагъуэхэр щхьэкIэ, 
папщIэ, (папщIэкIэ), пэт(рэ), пэт(ми) псалъэужьхэмкIэрэ -и, -кIэ псалъэзэпыщIэ 
лъабжьэужьхэмкIэрэ къохъу. Щапхъэхэр: А тIум къыжраIэ псалъэ гуапэ, хуабэхэм 
пидзыжIауэ я жагъуэ ищIу емыжьэм нэхъыфIу илъытэу пэрымыуэжа щхьэкIэ, 
Залымджэрий и мурадым зэхъуэкIыныгъэ гуэр кърататэкъым (Нало А.); Щамел 
зы зэман гуэр къуажэхэр къыщащтэкIэ ямыгъэсыну унафэ быдэ ищIа щхьэкIэ, 
иджы а унафэри ящыгъупщэжауэ бгырысхэм мафIэ щIадзэрт хэт дэнэ деж 
хуейми, адэкIэ-мыдэкIэ мафIэм зыкъыпхидзу хуежьащ (Шортэн А.); Софят, 
тракторыр къигъэувыIэн и гугъа щхьэкIэ, бригадирыр щилъагъум ежьэжащ 
(ЩоджэнцIыкIу I.). 

